
Вячеслав Гайзер тшӧктіс «Коми Республикаса медбур призывник» конкурс дырйи нуӧдны практическӧя дасьтысьӧм серти унджык занятие    

Татшӧм помшуӧм Коми Республикаса Юралысь примитіс дінмуса конкурсын вермысьяскӧд сёрнитӧм бӧрын. Ордйысьӧмӧ пырӧдчысьяс вӧзйисны пыртны водзӧ вылӧ ордйысьӧмлӧн программаӧ огневӧй дасьтысьӧм,  машинаӧн веськӧдлӧм серти урокъяс, а сідзжӧ парашютӧн чеччалӧм. Коми Республикаса Юралысь тшӧктіс Коми Республикаса том йӧз агентстволы чукӧртны вӧзйӧмъяссӧ да аддзыны найӧс збыльмӧдан туйяс. 


«Татшӧм нога конкурсыс миян нуӧдсьӧ медводдзаысь, да ми, кыдз котыртысьяс, тшӧтш пырӧдчысьяскӧд велӧдчам. Зэв нимкодь, мый ставыс артмис. «2015 вося медбур призывник» тавося конкурсӧ пыртӧм мероприятиеясыс лоӧны водзӧ вылӧ сійӧс сӧвмӧдан подулӧн, кыдзи пырӧдчысьяслысь  кужанлунсӧ тӧдмалӧмын, сідз и выль тӧдӧмлунъяс сетӧмын. Миян мог — абу сӧмын тӧдмавны, коді призывникъяс костысь медбур, а пырӧдчыны аскиа военнослужащӧйясӧс дасьтан системаӧ», - шуис Вячеслав Гайзер.

Коми Республикаса Юралысь пасйис, мый регыдъя кадӧ лоӧ нуӧдӧма конкурс сӧвмӧдӧм да Россияса оборона министерствокӧд, ДОСААФ-кӧд, военно-патриотическӧй да ветеранъяслӧн организацияяскӧд топыдджыка ёртасьӧм йылысь удж серти совещание. 

«Войскӧвӧй часьтса командиръяс, кӧні служитӧны миян зонъяс, бура донъялӧны налысь дасьлунсӧ. Миян эм позянлунъяс бурмӧдны сійӧс, да и зонъяс корӧны, сы вӧсна мый гӧгӧрвоӧны, мый выль тӧдӧмлунъяс да кужанлунъяс отсаласны вӧеннӧй службаын да гражданкаын. Сы вӧсна ми пуктам став вын, медым сетны миян томуловлы позянлун кыпӧдны ассьыныс  профессиональнӧй тшупӧдсӧ», - тӧдчӧдіс Коми Республикаса Юралысь.  
*** «2015 вося Коми Республикаса медбур призывник» конкурслӧн кывкӧртӧдъяс лоӧны тӧдсаӧсь Коми Республикалӧн чужан лунӧ — моз тӧлысь 22 лунӧ. 

«Коми Республикаса медбур призывник» конкурс котыртысьяс: Коми Республикаса том йӧз агентство, Коми Республикаса вӧеннӧй комиссариат, Коми Республикаын пытшкӧс делӧяс министерство, Россия Федерацияын ПДМ-са пытшкӧс войскаяслӧн 5134 вӧинскӧй часть, Коми Республикаса йӧзлысь дзоньвидзалун видзан министерство, Россияса ДОСААФ-лӧн Коми Республикаын дінму юкӧн,  «Афганистанса ветеранъяслӧн Россияса Союз» ӦӦӦ КДО. 

«2015 вося Коми Республикаса медбур призывник» том йӧзлӧн республиканскӧй конкурс — тайӧ патриотическӧй нырвизя практическӧй площадка (полевӧй лагер), мыйлӧн могыс — сӧвмӧдны призыввӧдзвывса том йӧзлысь армияын служитӧм дорӧ бур видзӧдлас, отсавны пырӧдчны томуловлы йӧзкотырӧ, паськӧдны том войтыр костын Россия Федерацияса Вооруженнӧй вынъяслысь Устав да шӧр подувъяс.  

